
Zwou wëssenschaftlech Etuden, déi bezeechnen-
derweis an den USA gemaach goufen an de leschte 
Joren, brénge mech derzou, e puer Gedanken ze 
presentéieren zum Thema Nëtzlechkeet vun der 
Relioun.

An däer enger Etude goufe Leit vu verschiddene 
Reliounen neurologesch observéiert an ënner-
sicht währenddeems se gebiet oder meditéiert 
hunn. Dobäi goufen zwou Saache festgestallt: 
während dëser reliéiser Handlung goufe ganz 
bestëmmte Gehirregioune stimuléiert, déi ë.a. 
derzou bäidroen, séilescht Gläichgewiicht an 
ënnere Fridden ze schafen. Doriwwer eraus konnt 
nogewise ginn, datt Leit, déi regelméisseg bieden 
a meditéieren, laangfristeg gesinn, méi gesond 
sinn, kierperlech a séilesch, wéi Mënschen, déi 
dat net machen. Relioun schéngt also gutt fir 
d’Gesondheet ze sinn.

Déi aner Etude kënnt interessanterweis zu deem 
géigendeelege Resultat. Am Zesummenhank mat 
Bypassoperatiounen an der Häerzchirurgie goufen 
dräi Gruppe vu Patiente gebild: fir zwou dervun 
huet e Grupp vu Leit virun der Operatioun an 
nach eng Zäit duerno gebied, mat deem Ënner-
scheed, datt déi eng doriwwer informéiert waren, 
an déi aner net. Fir déi drëtt Grupp gouf net 
gebied. D’Resultat ass, datt déi, fir déi net gebied 
gouf, am beschten ewech koumen, wat z.B. Kom-
plikatiounen oder Réckfäll ubelaangt; manner 
gutt goung et deenen, fir déi gebied gouf ouni datt 
si et wossten; an am schlechsten ewech koumen 
déi, déi wossten, datt fir si gebied gouf. Dat géing 
also heeschen, datt Relioun schiedlech ass.

Wat mech bei dësen Etuden interesséiert, ass net, 
op d’Relioun dann nu wierklech en Afloss, positiv 
oder negativ, op eis Gesondheet huet. Opschonns 
een d’Resultater vun de Recherchen duerchaus 
kann unhulen an erklären: Gebied a Meditatioun 
hu mat Sécherheet en Afloss op eist Gemitt an 
eist Wuelbefannen; mä dat selwecht Resultat géif 
een ouni weideres och mat net-reliéisen ähnleche 
Praktiken erreechen. An de Fall vun den Häerz
operéierte gouf vun de Wëssenschaftler selwer 
erkläert, a menger Meenung no absolut plausibel: 

wann e Mënsch um Häerz operéiert muss ginn, 
dann ass dat jo vu sech aus, och nach hautdës-
daags, e schwéieren Agrëff; wann dëse Mënsch 
dann héiert, datt fir hie gebied gëtt, da kritt en 
nach méi Angscht wéi en der souwisou schonn 
huet a mengt, et géing ëm säi Lescht goen. 
(Niewebäi gesot: domat ass allerdéngs nach net 
den Ennerscheed erkläert tëscht deenen zwou 
anere Gruppen.)

Wéi gesot, mech interesséiert hei net, op d’Relioun 
fir d’Gesondheet nëtzlech oder schiedlech ass, mä 
wat et bedeit, déi Fro iwwerhaapt ze stellen. Well 
ech der Meenung sinn, datt et sech heibäi am 
beschte Fall ëm eng niewesächlech Fro handelt, 
a schlëmmstefalls ëm e falscht Verständnes vun 
deem, wat eng Relioun iwwerhaapt ass.

Ech mengen nämlech, datt Relioun, wéi eng Rei 
aner wichteg mënschlech Ugeleeënheeten, eppes 
ass, dat ee genau an deem Moment verfeelt, wann 
een et ënner dem Nëtzlechkeetsaspekt betruecht. 
Et ass mat der Relioun an der Bezéiung wéi z.B. 
mat der Léift, mat Kanner kréien an opzéien oder 

mat Konschtwierker. Natierlech hunn déi Saachen 
all eng utilitär an sou och eventuel eng schiedlech 
Säit. Awer dat ass alles anescht wéi d’Haaptsaach 
derbäi. Fir et méi geléiert auszedrécken: wann ee 
Relioun, Kanner a Konscht instrumentaliséiert, 
also vrun allem kuckt, wat se bréngen, da ver-
fälscht ee se a versteet se net.

D’Fro, déi een un dës Phänomener ze stellen huet, 
ass net déi, wat ee vun hinnen huet, mä wat hire 
Sënn ass. Sënn a Nëtzlechkeet schléisse sech zwar 
net aus, sinn awer grondverschidden Dimen-
siounen. Sou z.B. leit de kënschtleresche Wäert 
vun engem Tableau net an de Suen, déi säi Ver-
kaf engem abréngt, och wann dee Wäert de Präis 
duerchaus ka beaflossen. Oder, op een e Mënsch 
wierklech gären huet, weist sech net doranner, 
datt een derbäi kierperlech a geeschteg fit gëtt, 
och wann dat zugläich de Fall ka sinn. A wat ass 
e gudde Grond, fir enger Relioun unzegehéieren? 
Net, op se ee gesond mécht, mä op se wouer ass 
bzw. op ee se ka fir wouer halen, an op se engem 
sengem Liewen zu Sënn verhëlleft.

Hei kënnt een elo awännen: wa Relioun dem 
Liewe Sënn gëtt oder ka ginn, ass se dann net 
awer nëtzlech? Dorop ass d’Äntwert déi hei: Sënn 
stellt sech eréischt an am Fall vun der Relioun an 
der Léift, dem Kanner hunn an der esthetescher 
Erfahrung, wann een déi Saachen net als Mët-
tel zum Zweck betruecht a praktizéiert, mä als 
Zweck selwer, also wéint hirer selwer.

Ganz allgemeng muss ee festhalen, datt déi funk-
tionalistesch Approche vu mënschleche Phäno-
mener, also wat fir eng Roll se spillen, genau wéi 
den utilitaristeschen Usaz, also op se nëtzlech 
oder schiedlech sinn, duerchaus legitim sinn, 
awer näischt aussoen iwwer den eigentleche 
Wäert a Sënn dervun. Dës Approchë sinn typesch 
fir eng kapitalistesch a liberal Gesellschaft, wou 
dat eenzegt wat zielt den Notzen, de Profit, 
d’Funktiounsfähegkeet vu Saachen a Mënschen 
ass. Doduerch awer gëtt alles, an och de Mënsch, 
verkierzt a verfälscht op e rengt Instrument, e 
Mëttel, deem säi Wäert eenzeg an eleng a sengem 
Gebrauch läit. A wann een net méi gebrauchs
fäheg ass, gëtt ee wechgehäit an duerch en ane-
ren, méi performanten ersat.

Bei deenen am Ufank duergestallten Etude weist 
sech dee selwechte Geescht un Instrumentalisa-
tioun, soss wäre se wuel net ënnerholl ginn: et 
gëtt sech just interesséiert fir den Notzen vun der 
Relioun. Mä wéi Léift, Kanner a Konscht ass och 
Relioun eng Saach net vun Notzen. Mä vu Sënn, 
Wourecht an Echtheet.

